
	БОСНА И ХЕРЦЕГОВИНА

Агенција за заштиту личних података у Босни и Херцеговини

С а р а ј е в о


Sarajevo: 30.06.2021. godine
JP „ELEKTROPRIVREDA HRVATSKE 
ZAJEDNICE HERCEG BOSNE“ d.d . MOSTAR

Ul. Kralja Petra Krešimira IV 6-A
88000 Mostar
PREDMET: Ponuda potrošačima da prilikom plaćanja električne energije izvrše uplatu dobrovoljnog priloga za finansiranje Radiotelevizije Herceg-Bosne,

                        mišljenje - dostavlja se,

VEZA: Vaš akt broj: I- 5433/21 od 18.06.2021. godine
Agencija za zaštitu ličnih podataka u Bosni i Hercegovini, (u daljem tekstu: Agencija), zaprimila je akt veze u kojem navodite da imate namjeru sklopiti ugovor o međusobnoj poslovnoj saradnji sa Radiotelevizijom Herceg-Bosne (u daljem tekstu: RTV HB). Saradnja bi se ostvarila na način da bi svim potrošačima koji imaju registrovana brojila kod JP „Elektroprivreda HZ HB“ d.d. Mostar na računima za potrošnju električne energije uvrstili i stavku za uplatu vlastitog priloga na ime djelimičnog finansiranja rada RTV HB.
Od Agencije tražite mišljenje da li bi navedeno postupanje predstavljalo povredu odredbi Zakona o zaštiti ličnih podataka.
S tim u vezi, a na osnovu člana 40. stav (2) tačka g) Zakona o zaštiti ličnih podataka (“Službeni glasnik Bosne i Hercegovine”, broj: 49/06, 76/11 i 89/11), dajemo sljedeće:

M I Š LJ E NJ E

Zakon o zaštiti ličnih podataka (u daljem tekstu: Zakon) je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.
U članu 3. Zakona propisano je da:
“ lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica;    

obrada ličnih podataka, podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organiziranje, pohranjivanje, prerađivanje ili izmjenu, uzimanje, konsultiranje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombiniranje, blokiranje, brisanje ili uništavanje;  

kontrolor svaki javni organ, fizičko ili pravno lice, agencija ili drugi organ koji samostalno ili sa drugim vodi, obrađuje i utvrđuje svrhu i način obrade ličnih podataka“.

Shodno definicijama, JP „Elektroprivreda HZ HB“ je kontrolor ličnih podataka fizičkih lica, kupaca električne energije.
U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori u postupku obrade ličnih podataka. To su principi: pravičnosti i zakonitosti, svrhe, mjere i obima, tačnosti i autentičnosti, mogućnosti ispravke netačnih ličnih podataka, vremenskog perioda obrade ličnih podataka, forme u kojoj se čuvaju lični podaci te da se ne objedinjuju lični podaci prikupljeni u različite svrhe. 
Član 4. stav (1) tačka a) Zakona propisuje da je kontrolor obavezan da lične podatke obrađuje na pravičan i zakonit način.

Ovaj princip podrazumijeva obradu ličnih podataka na osnovu saglasnosti nosioca podataka ili se obrada vrši bez saglasnosti ukoliko je ispunjen jedan od uslova propisanih u članu 6. Zakona.
Imajući u vidu da se rad javnih organa, javnih preduzeća i ustanova zasniva na ovlaštenjima datim u zakonskim propisima, radi izvršavanja zakonom utvrđenih nadležnosti, saglasnost kao jedan od pravnih osnova za obradu ličnih podataka nije primjenjiva, osim ukoliko je propisana zakonom.
Nadalje, u članu 6. stav (1) tačka a) Zakona, propisano je da kontrolor može obrađivati lične podatke bez saglasnosti nosioca podataka „ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom.“
Prema principu pravičnosti i zakonitosti relevantni propisi za obradu ličnih podataka kupaca (potrošača) električne energije su Zakon o električnoj energiji u Federaciji Bosne i Hercegovine (“Službene novine FBiH”, broj: 66/13, 94/15 i 54/19) na osnovu kojeg su doneseni Opšti uslovi za isporuku električne energije („Službene novine Federacije BiH“ broj: 89/14; 7/18 i 84/19, u daljem tekstu: Opšti uslovi).
U članu 6. stav (1) Opštih uslova propisane su obaveze snabdjevača od kojih posebno izdvajamo slijedeće obaveze koje se u ovom slučaju odnose na JP„Elektroprivreda HZ HB“ kao snabdjevača, a to su:
„c) zaključivati ugovore o snabdijevanju električnom energijom sa krajnjim kupcima, u skladu sa zakonom i ovim Opštim uslovima,
i) obezbijediti da se obračun i ispostavljanje računa za isporučenu električnu energiju, te naplata obračunate električne energije vrši na ekonomičan i efikasan način za svako obračunsko mjerno mjesto,

j) obezbijediti krajnjim kupcima električnu energiju i usluge u skladu sa zaključenim ugovorima“

l) dostavljati i naplaćivati račune sa jasnom strukturom troškova, uključujući i posebnu stavku iznosa naknade za podsticanje obnovljivih izvora energije“.
Članovima 33. do 35. Opštih uslova, potrošači (krajnji kupci) električne energije sa snabdjevačem zaključuju ugovor o snabdijevanju električnom energijom te su taksativno nabrojani podaci i odredbe koje ugovor treba da sadrži, a sve u vezi uređenja međusobnih odnosa u svrhu snabdijevanja električnom energijom. 
Dakle, obaveza snabdjevača tj. JP„Elektroprivreda HZ HB“, u skladu sa Opštim uslovima je da zaključi ugovor o snabdijevanju sa kupcem, obračuna i ispostavi račun za isporučenu električnu energiju za svako obračunsko mjerno mjesto, sa obaveznim sadržajem računa i jasnom strukturom troškova.

Takođe, relevantnim propisom je jasno definisan predmet ugovornog odnosa i obavezne odredbe ugovora, koje se isključivo odnose na snabdijevanje kupaca električnom energijom i s tim u vezi regulisanja međusobnih odnosa.
Sa aspekta principa pravičnosti i zakonitosti, iz Opštih uslova kao relevantnog propisa, jasno proizilazi da je isključiva svrha regulisanja međusobnih odnosa između snabdjevača i kupca ograničena na isporuku električne energije i s tim u vezi prava i obaveza ugovornih strana.
Nadalje, u članu 4. stav (1) tačka b) Zakona propisan je princip svrhe koji obavezuje kontrolora da: „lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu s tom svrhom“.
Shodno principu svrhe, JP „Elektroprivreda HZ HB“ je dužna da obradu ličnih podataka kupaca električne energije vrši isključivo u skladu sa svrhom u koju su podaci prikupljeni, a to je u konkretnoj situaciji ispostavljenje računa za utrošenu električnu energiju.

U zahtjevu je navedeno da JP „Elektroprivreda HZ HB“, „ ...u prigodi je sklopiti ugovor s javnim emiterom radijskog i televizijskog programa Radiotelevizijom Herceg-Bosne o međusobnoj poslovnoj suradnji...“, kako bi se na računima za mjesečnu potrošnju električne energije uvrstila i stavka na osnovu koje bi potrošači mogli prilikom plaćanja računa izvršiti i uplatu vlastitog priloga na ime finansiranja rada RTV HB.
Riječ je o vlastitom dobrovoljnom prilogu a ne RTV taksi iz člana 17.  Zakona o Javnom radio-televizijskom sistemu Bosne i Hercegovine („Službeni glasnik BiH“, broj: 78/05, 35/09, 32/10, 51/15 i 25/16, u daljem tekstu: Zakon o JRTS BiH). Shodno članu 18. stav (3) Zakona o JRTS BiH, javni RTV servisi naplatu takse mogu vršiti putem vlastitih službi ili taj posao na ugovornoj osnovi povjeriti drugim pravnim licima (javna preduzeća, agencije i sl.).
Prema tome, javni RTV servisi imaju zakonsku obavezu da izvrše naplatu RTV takse od svakog domaćinstva te istu obavezu mogu izvršiti putem vlastitih službi ili to povjeriti drugim pravnim licima. Obaveza plaćanja utrošene električne energije kao i obaveza plaćanja RTV takse odnosi se na istu kategoriju obveznika, uređene su zakonskim propisima sa kompatibilnim svrhama, te su za naplatu istih ovlaštani subjekti iz javnog sektora. 
Za razliku od navedenog zakonskog okvira koji se odnosi na naplatu RTV takse kao zakonske obaveze, u predmetnom slučaju je riječ o vlastitom prilogu, na dobrovoljnoj osnovi, u svrhu finansiranja rada pravnog lica. Naime, RTV HB nije javni RTV servis na koji se odnosi Zakon o JRTS BiH.
Jasno je da bi opisanim postupanjem JP „Elektroprivreda HZ HB“, kao javno preduzeće čiji se rad zasniva na ovlaštenjima datim u zakonskim propisima, všila uslugu (ponudu) za račun pravnog lica tj. RTV HB, koje nije javni RTV servis.
Takva aktivnost za kupce električne energije je neočekivana te ih može dovesti u dilemu da li se radi o nekoj novoj zakonskoj obavezi koja nije bila predmet ugovora koji su zaključili sa  JP„Elektroprivreda HZ HB“. 
Ukoliko bi navedena aktivnost bila realizovana, onda bi se u budućnosti moglo očekivati da takve i slične ponude budu dostavljene i u ime bilo kojeg drugog subjekta ili pojedinca, što nije u skladu sa svrhom za koju JP„Elektroprivreda HZ HB“ obrađuje lične podatke kupaca električne energije.
S tim u vezi, jasno je da zaključivanje ugovora između JP„Elektroprivreda HZ HB“ i RTV HB ili bilo kojeg drugog pravnog subjekta, u cilju da se putem računa za električnu energiju kupcima dostavljaju, ponude, reklame i slično, ne bi bilo u skladu sa zakonitom i izričitom svrhom za koju JP„Elektroprivreda HZ HB“ obrađuje lične podatke kupaca električne energije.

S poštovanjem,      
Dostavljeno:                                                                                               

